
PEPPE SOZU - REMUNDU PIRAS

Festa de Santu Tiriàgos

TRESNURAGHES, SU 8 DE AUSTU DE SU 1975





MODAS
Sozu (12’11”)

Istérrida
In sa ’e deghe persecutziones
chi est bistada sa pius crudele
po tantu ispaltu sàmbene innotzente,
in su fiotu ’e sas vinti persones
unu pius de s’àteru fidele
Cirìacu bi fis tue presente.
Fis de su grupu cumpletu esponente
preighende su cristianu afetu
sentza timire a Massimianu
mancu cando s’airat che unu lupu. -
Fis esponente ’e su cumpletu grupu
preighende su cristianu afetu -
fis esponente ’e su grupu cumpletu
preighende s’afetu cristianu -
sentza timire a Massimianu
nemmancu cando che lupu si airat.
No arrivat a s’intentu ch’aspirat
cun totu sos fragellos ch’at bogadu

Primu fiore
A su cóchiu sou ti at ligadu,
ti tirat peri Roma in dogni istrada:
in sa cadrija infogada ti girat
infustu in pighe ’uddinde fatu a brou. -
Ti at ligadu a su cóchiu sou,
ti tirat peri Roma in dogni istrada -

ligadu sou a su cóchiu t’ada,
in dogni istrada peri Roma ti tirat -
in sa cadrija ingrujada ti girat
infustu in pighe ’uddinde a brou fatu.
Però no est su boje sodisfatu
cantu lughen sos tuos ojos bellos.

Segunda retroga
In sa ’e deghe persecutziones
……………………………..
cun totu sos chi at bogadu fragellos

Segundu fiore
De peta umana legales masellos
non l’an distruta s’orma cristiana
nemmancu cando sa pius acuta
nde ’ogan fora ’e totu sas bistrales. -
De peta umana masellos legales
non l’an distruta s’orma cristiana -
masellos legales de peta umana
non l’an s’orma cristiana distruta -
nemmancu cando sa pius acuta
de totu sas bistrales nde ’ogan fora.
Pregas de vida fina a s’ùltim’ora,
pendet sa conca e non tzedit su frutu

Ùltima retroga
In sa ’e deghe persecutziones
……………………………..
cun sos fragellos chi at tentadu totu

Ùltimu fiore
Da su re persianu ses connotu:
sa fiza guarida est dae te:
s’est sa corte ’e Sapore cunvertida
cun tantos a su cultu cristianu. -
Ses connotu da su re persianu,
sa fiza guarida est dae te: -
ses connotu da su persianu re,
sa fiza dae te est guarida: -
s’est sa corte ’e Sapore cunvertida
a su cultu cristianu cun tantos.
Però in Roma as fatu pius ispantos
ca a Artémia invasada inie as sanu
e fit sa fiza ’e Diocletzianu,
s’imperadore pius acanidu.
In sa terra ’e Toscana fis naschidu,
Paba Caiu a tie at batijadu,
Marcellu ti at diàcono ordinadu,
màrtire moltu in sa via Salària.
Ma como pensa cantu est netzessària
s’òpera tue inoghe in dogni domo:
de Tresnuraghes isculta ogni ’oghe
dende a totu allegria, illustre santu. -
Ma como pensa netzessària est cantu
s’òpera tua inoghe in dogni domo -
ma pensa netzessària cantu est como
s’opera tua in dogni domo inoghe.
De Tresnuraghes isculta ogni ’oghe,
a totu, illustre santu, da’ allegria.
Tempos ótimos sempre lis imbia
e cumpensa ogni ispétzia ’e suore.

Balsamu sias pro dogni dolore,
da’ sa felicidade pius rara:
beneighe aneddu, culla e bara
e pensa a chie inoghe no est presente.
Pópulu, comitadu e presidente
cun istranzos de dogni residéntzia,
palto cuntentu ’e sa ’ostra acogliéntzia
ringratziende minores e mannos,
déndebbos un’istrinta ’e manu dresta:
preghende de Cirìacu sa festa
la connoschedas totu oltre chent’annos,
arrivederci e bona permanéntzia.

MODAS

Piras (9’50”)

Istérrida
Màrtire Tiriagos, contr’a tie
usan cadena e fogu pighe e alma:
jughes de su martìriu sa palma,
lughes comente-i s’istella Sìriu. -
Tue jughes sa palma ’e su martìriu,
comente-i s’istella Sìriu lughes -
sa palma ’e su martìriu ja jughes,
leghes s’istella Sìriu comente.
Oe no at ideale sa zente,
s’apóstulu non ch’est ne-i s’eroe -
ideale sa zente no at oe,
s’eroe e-i s’apóstolu no ch’este.
Virtude umana e gràtzia celeste
in abbandonu at lassadu sa zente.
Primu fiore
Su forte at solu un’orgogliu aparente,
s’’idet s’umbra ’e sa morte girat fogliu -
su forte at solu un’aparente orgogliu,
ma girat fogliu umbra s’’iet de morte. -
Solu un’orgogliu aparente at su forte
s’’idet s’umbra ’e sa morte fogliu girat.
Su torracontu sou ognunu mirat,
sos cristianos ipócritas sunu. -
Mirat su torracontu sou ognunu
ca ipócritas sun sos cristianos.
Sos tempos de sos santos sun lontanos,
sa fide da su coro at tramontadu

Segunda retroga
Màrtire Tiriagos, contr’a tie
……………………………
in abbandonu sa zente at lassadu

Segundu fiore
Su lussu su giudisciu che at bogadu
s’inìtziu ’e su visciu est dae cussu -
Bogadu su giudisciu che at su lussu,
dae cussu est s’inìtziu ’e su visciu -
su lussu ch’at bogadu su giudisciu
e dae cussu ’e su visciu est s’inìtziu.
A viver bene chena sacrifìtziu
tzeltos unu benèssere lu crêne -
sacrifìtziu chena a viver bene
tzeltos unu lu crêne unu benèssere.
Ma no si faghet pannu chena tèssere,
fiore fintu non dat frutu ’onu

Segunda retroga
Màrtire Tiriàgos contr’a tie
……………………………
at sa zente lassadu in abbandonu

Ùltimu fiore
O Tiriàghe, che santu e che patronu,
’eta su mantu ’e virtude e de paghe -
Che santu e che patronu, o Tiriaghe,
’e paghe e de virtude ’eta su mantu -
O Tiriagu, che patronu e santu,
su mantu ’eta de paghe e de virtude.



Guìdala sa nostra gioventude
in totu sos eventos de sa vida -
sa gioventude nostra la guida
de sa vida in totu sos eventos.
Sos antzianos e betzos cuntentos
a Deus a chent’annos beneigan,
sos cojuados mai si traigan,
famiglias sanas e onestas bunden.
Sos benes in sas domos chi li grunden
e-i sos interessos los radópien,
bajanos e bajanas chi s’acópien
in sa fide ’e s’altare cun s’aneddu
e siat sa domo insoro unu casteddu
de gioia e onestu piaghere.
Amadu santu ch’in chelu as podere,
a Tresnuraghes beneighe totu
ca t’at festadu sintzeru e devotu
e totu sos paisos de serente,
su comitadu e-i su presidente
e puru sos chi b’an contribbuidu.
Deo como sa moda apo finidu
isperende de m’aer cumpatidu,
a bos ringratziare totu passo
e in bona permanéntzia bos lasso.

